
SHAH ALAM, 27 Sept (Bernama) -- Sultan Selangor Sultan Sharafuddin Idris Shah Khamis 

bertitah ramai yang masih tidak mengetahui kewujudan, fungsi dan peranan cap mohor 

yang menjadi satu simbol institusi kesultanan di negara ini. 

 

Baginda bertitah ada di antara mereka yang tidak menyedari dan tidak mengetahui 

wujudnya cap mohor di atas warkah-warkah dan dokumen-dokumen penting daripada 

Raja-Raja dan Sultan-Sultan yang menjadi lambang keagungan dan kekuasaan sesebuah 

kerajaan. 

 

Sultan Sharafuddin bertitah demikian pada perasmian pameran "Nilai Sebentuk Tanda: Cap 

Mohor Dunia Islam" di Muzium Kesenian Islam Malaysia di Kuala Lumpur, yang bermula hari 
ini hingga 27 Jan hadapan. 

 

Atas kesedaran itu, baginda amat menghargai usaha Yayasan Al-Bukhary menganjurkan 

pameran itu untuk menyedarkan orang ramai mengenai pentingnya cap mohor dan 
peranannya di dalam pembangunan sesebuah negara yang berdaulat. 

 

Baginda bertitah cap mohor memperlihatkan kesenian dan keagungan sesebuah tamadun di 

dunia ini selain fungsi dan peranannya yang penting di dalam pentadbiran sesuatu kerajaan. 

